MINUTI 

KAMRA TAD-DEPUTATI

IT-TNAX-IL PARLAMENT

GRUPP PARLAMENTARI DWAR IL-KAPITALI EWROPEA TAL-KULTURA 
LAQGĦA NRU 13
It-Tlieta, 31 ta’ Jannar 2017  
Il-Grupp Parlamentari dwar il-Kapitali Ewropea tal-Kultura ltaqa' fil‑Kamra tal-Kumitati fil-Parlament, il-Belt Valletta,  fis-7.00 p.m.
L-Onor. Deo Debattista, President tal-Grupp, ippreseda.
PREŻENTI:  L-Onor. David Agius, l-Onor. Luciano Busuttil u l-Onor. Karl Gouder. 
TALBA

L-Iskrivan tal-Grupp qal it-talba.
MINUTI

Il-Minuti tal-laqgħa Nru 12 li saret fit-12 ta’ Lulju 2016 kienu konfermati.

LAQGĦA MAL-ONOR. OWEN BONNICI, MINISTRU GĦALL-ĠUSTIZZJA, KULTURA U GVERN LOKALI, IS-SUR JASON MICALLEF, CHAIRMAN TAL-FONDAZZJONI VALLETTA 2018, DR STEFAN ZRINZO AZZOPARDI, CHAIRMAN GRAND HARBOUR REGENERATION CORPORATION, U S-SUR MARIO CUTAJAR, SEGRETARJU PERMANENTI PRINĊIPALI, DWAR IL-PROĠETT: IL-BELT VALLETTA KAPITALI EWROPEA TAL-KULTURA 2018 – KONTINWAZZJONI
Preżenti wkoll kien hemm Prof. Alexiei Dingli, Sindklu tal-Belt, Dr Karsten Xuereb, Direttur Eżekuttiv tal-Fondazzjoni Valletta 2018, u diversi rappreżentanti tal-Grand Harbour Regeneration Corporation.
Fuq mistoqsijiet u osservazzjonijiet mill-Membri tal-Grupp, il-mistednin ipprovdew din l-informazzjoni: 
Is-Sur Mario Cutajar, Segretarju Permanenti Prinċipali fl-Uffiċċju tal-Prim Ministru:
i. enfasizza li rwol kruċjali tal-Uffiċċju tal-Prim Ministru kien li jikkordina l-ħidma tad-diversi dipartimenti u aġenziji sabiex ix-xogħlijiet u l-inizjattivi jitwettqu b’mod ordinat u biex jinkisbu l-aħjar riżultat, bħal, pereżempju, fil-każ tat-tindif u ġbir tal-iskart fil-Belt, u f’dan ir-rigward il-GHRC ingħat rwol importanti naturalment bil-koperazzjoni tal-Kunsill Lokali;
ii. rigward xi tip ta’ moratorium fuq bini ta’ proġetti kbar jew li jidhru jew li joħolqu ostaklu matul l-2018, kien hemm bżonn li jittieħdu inkonsiderazzjoni diversi fatturi, bħall-urġenza u t-tip ta’ permessi u l-kundizzjonijiet marbuta magħhom maħruġa minn awtoritajiet imwaqqfa b’liġi, pereżempju mill-Awtorità tal-Ippjanar.  Biss wieħed dejjem kellu jevita li jsiru xogħlijiet li  jtellfu l-andament tal-avveniment marbuta mal-Valletta 2018;
iii. għall-ewwel darba fl-2017 ġew allokati €1.7m għal xogħlijiet fuq toroq residenzjali apparti l-fondi tal-Kunsill Lokali u li dwarhom diġa’ ħarġu t-tenders; u
iv. għall-ewwel darba f’ħafna żmien Triq ir-Repubblika ġiet mixgħula kollha u kien qed ikun hemm kordinament aħjar f’dak li hu ġbir ta’ skart.

Dr Stefan Zrinzo Azzopardi, Chairman Grand Harbour Regeneration Corporation (GHRC), li anke għamel powerpoint presentation dwar il-proġetti li saru jew kienu qegħdin isiru jew kienu se jsiru mill-GHRC fil-Belt:
Dok. 7
Kopja tal-powerpoint presentation li ċ-Chairman GHRG għamel dwar il-proġetti li saru jew kienu qegħdin isiru jew kienu se jsiru mill-GHRC fil-Belt.
a. għall-ewwel darba kien inħoloq item fl-Estimi Ġenerali għall-manutezjoni tal-Belt u l-GHRC waqqfet il-Valletta Services Department, bil-kollaborazzjoni tal-Kunsill Lokali u entitajiet oħra, u dan sabiex dak li kien qed isir jibqa’ jitgawda u sabiex il-Belt tibqa’  tinżamm fi stat tajjeb; 
b. kien hemm konsultazzjoni kontinwa u koperazzjoni tajba ħafna bejn l-istakeholders kollha, fosthom il-Kunsill Lokali, għaqdiet, residenti u operaturi kummerċjali fil-Belt;
c. tħejja programm ta’ xogħlijiet fuq toroq għas-sena 2017 u f’qasir żmien kien se jibda xogħol bil-kuntratturi fuq numru ta’ toroq  kif ukoll kienu qegħdin isiru xogħlijiet oħra simili minn ħaddiema tal-Ministeru għat-Trasport u l-Infrastruttura;  
d. sar xogħol estensiv ta’ restawr fuq il-Palazz tal-President u saru u se jsiru xogħlijiet fuq il-gallariji u l-arkati tal-bini fid-daħla tal-Belt faċċata tal-Parlament; 
e. kien se jsir monument ġdid ‘People’s Monument’ fil-ponta tas-sur faċċata ta’ Kastilja;

f. dwar il-proġett ta’ Bieb il-Belt, tlesta x-xogħol fuq Triq l-Assedju l-Kbir; tlestiet l-ewwel fażi ta’ Vjal ir-Re Dwardu faċċata tal-lukanda Phoenicia fejn kien se jibda x-xogħol ta’ pavimentar; fi Vjal Nelson żdied l-parkeġġ għal tal-linja filwaqt li fi Pjazza Tritoni kienu qed jitneħħew l-istrutturi eżistenti biex imbagħad isir restawr tal-funtana u xogħol ieħor sabiex din il-pjazza tiġi pedonali u ħielsa mit-traffiku;

g. fil-foss ta’ Bieb il-Belt tlesta x-xogħol ta’ restawr fuq żewġ pontijiet, ġew installati lifts u kien se jinbeda xogħol biex isir ġnien pubbliku simili għal dak fil-foss tal-Imdina;

h. b’ħidma flimkien mal-Enemalta għall-ewwel darba Triq ir-Repubblika ġiet mixgħula kollha u żdied id-dawl f’inħawi oħra tal-Belt; 

i. biex wieħed jevita t-telgħa wieqfa f’Marsamxett hekk kif wieħed jinżel mill-ferry ġej minn ta’ Sliema kien hemm il-ħsieb li ssir vertical connection;

j. id-Dipartiment tal-Indafa Pubblika kien qed jagħmel xogħol ta’ knis u ħasil mal-Belt kollha;
k. kien minnu li ċerti miżuri tajbin li ttieħdu, fosthom li tneħħa l-parking minn Pjazza San Ġorġ, Pjazza Ħelsien u Triq il-Merkanti, kellhom effett negattiv fuq il-parkeġġ mir-residenti Beltin. F’dan ir-rigward ma kienx għaqli li wieħed iħaffer taħt l-art fil-Belt minħabba l-istrutturi li hemm u allura kellhom jinstabu soluzzjonijiet oħra, bħal park and ride b’xejn u sistema ta’ trasport li tiċċirkola mal-Belt,  u/jew postijiet barra l-konfini tal-Belt; u

l. fir-rigward tat-trasport fil-Belt kien għaqli li wieħed jistenna l-pjan komprensiv li kien mistenni jsir minn Transport Malta.
Prof. Alexiei Dingli, Sindku tal-Belt:
(i) rigward xogħol ta’ resurfacing ta’ toroq, kien qed jagħmel talba biex il-Kunsill jagħmel użu mill-framework agreement ta’ Trasport Malta u dan biex wieħed japprofitta minn rati favorevoli u kif ukoll biex tingħeleb id-diffikulta’ li wieħed isib kuntratturi biex jagħmlu x-xogħol tal-Kunsill;

(ii) il-parkeġġ fil-foss ta’ taħt Bieb il-Belt kien proġett li se jsir mill-Kunsill;
(iii)  il-Kunsill kien responsabbli mill-ġbir tal-iskart fil-partijiet residenzjali, il-Dipartiment tal-Indafa Pubblika kien responsabbli mill-parti ċentrali u kummerċjali tal-Belt u fir-rigward tar-ristoranti huwa kien għadu kif ingħata x’jifhem li se jsir ftehim mal-GRTU sabiex minflok xi 17-il kuntrattur li kien hemm fil-preżent ikun hemm kuntrattur wieħed; u
(iv)  informa li kien għadu ma sarx progress dwar il-punt imqajjem mill-Onor. David Agius li parti mill-fondi li jinġabru miċ-ċitazzonijiet kellhom jiġu mgħoddija lill-Kunsill Lokali tal-Belt sabiex jagħmel ċerti xogħlijiet. 
Is-Sur Jason Micallef, Chairman tal-Fondazzjoni Valletta.18: 

a) l-għan tal-fondazzjoni dejjem kien ir-riġenerazzjoni tal-Belt mil-lat ekonomiku, soċjali u kulturali u dan filwaqt li jinżamm bilanċ bejn l-interessi tal-komunità kummerċjali u tar-residenti;
b) il-fondazzjoni kienet promotur ta’ proġetti kbar però l-finanzjament u l-implimentazzjoni tagħhom kienu jaqgħu taħt il-Ministeri responsabblimill-kultura u mill-infrastruttura;

c) fir-rigward tal-kalendarju kulturali, il-Fondazzjoni taħdem mill-qrib mal-Kunsill Malti għall-Arti u fil-fatt il-programm għas-sena 2017 kien diġà ħareġ u l-ewwel avveniment kien se jsir f’Marzu;

d) kien sar progress tajjeb fuq dak li kien hemm fil-bid book u x-xogħlijiet fuq proġetti, bħal dak tal-Muża li se jkun mużew interattiv, il-Valletta Design Cluster li fost l-oħrajn se jservi bħala start-up għall-artisti u l-iżvilupp tas-Suq l-Antik, kienu għaddejjin b’ritmu tajjeb u kienu se jiġu inawgurati kif ippjanat,  jiġifieri jew din is-sena inkella matul l-2018 innifisha;
e) kien għaddej ġmielu  x-xogħol fuq ir-restawr tal-faċċata ta’ Palazzo Ferreria biex imbagħad isir ix-xogħol fuq il-ġnub tiegħu;

f) kien se jibda l-installar ta’ electronic info boards f’diversi postijiet tal-Belt biex jipprovdu lil dak li jkun b’tagħrif  utli u ġenerali;

g) il-programm kulturali għas-sena 2018 kien jinsab skont it-timeframe u l-ftuħ uffiċċjali kien se jkun is-Sibt 20 ta’ Jannar 2018 fejn it-tema prinċipali kienet se tkun il-festa Maltija;
h) l-aħħar laqgħa mal-Monitoring and Advisory Panel tal-Kummissjoni Ewropea kienet se tinżamm f’Marzu 2017  fi Brussell u wara Malta kellha tingħata l-Melina Mercouri Prize ta’ €1.5m;
i) il-Fondazzjoni kellha magħha numru ta’ artisti barranin li, flimkien mal-kollaborazzjoni li kien hemm ma’ bliet oħra li diġà kienu bliet kulturali ewlenin, kienu ta’ għajnuna fuq ix-xogħol li kien jirrikjedi dan il-proġett;
j) il-parti ta’ M’Xett fejn jorbot il-ferry li jiġi minn ta’ Sliema kienet tinsab fi stat ħażin u kien hemm ħtieġa li kien hemm il-ħtieġa li Transport Malta tibni moll u jsir xogħol ta’ tisbih tal-area kif ukoll vertical connection ħalli titjieb l-aċċessibilità, speċjalment għal persuni b’diżabilità;  

k) kien hemm bżonn tiġi żviluppata aktar is-sistema ta’ trasport bil-baħar billi tinkludi lokalitajiet oħra kif ukoll mezz veloċi għal Għawdex;
l) Għawdex kien qed jiġi nkluż fl-attivitajiet marbuta mal-proġett Valletta.18.  
Fit-8.30 p.m. il-Grupp aġġorna għal data u b’aġenda li kellhom jiġu komunikati aktar tard.

JOHN  VELLA

SKRIVAN TAL-GRUPP
KONFERMATI


ONOR.  DEO DEBATTISTA

PRESIDENT TAL-GRUPP
